Татарстан Республикасы Яр Чаллы шәһәре 
26нчы гимназиянең югары категорияле
татар теле һәм әдәбияты укытучысы
Хәмитова Фәндәлия Әзһәр кызы

 Мин таптым зур бәхет юлларын
(шагыйрь, хикәяче, романчы, публицист һәм драматург Нәби Дәүлигә 
105 ел тулу уңаеннан әзерләнгән сыйныфтан тыш чара)

Зал бәйрәмчә бизәлгән, язучының портреты, китап күргәзмәсе, «Нәби Дәүлигә 105 ел» дигән плакат, Н. Дәүли әсәрләре буенча рәсем күргәзмәсе («Бәхет кайда була?», «Яшәү белән үлем арасында», «Бәхет җыры» һәм «Айга очарга телим» әсәрләре буенча укучылар рәсемнәре), Н. Дәүлинең шигырь юллары эленә:
Чит якларны ят күрмәсәм,
Җаным илгә тартмас иде.
Каберем дә булмас иде,
Исемем дә булмас иде.
Н. Дәүли
Сәхнә артында әкрен генә С. Хәкимнең «Язмыш» җыры ишетелә.
Әй, язмыш, язмыш,
Ташлама читкә.
Читтә сулырмын
Кайгыдан, моңнан. (музыка әкрен генә дәвам итә)…

1 нче алып баручы.
Әй, язмыш, язмыш! Ташлама читкә, читтә сулырмын сагыштан, моңнан. Әйе, адәм баласы якты дөньга килүгә язмыш сынаулары алдында кала. Кемнең язмышы ничек язылган бит? Моны бер Аллаһы тәгалә генә беләдер. Ә бүгенге көндә мине иң авыр сынаулар үткән, бу сынаулар алдында сынмаган, сыгылмаган халкыбызның күренекле шагыйре, хикәяче, романчы, публицист һәм драматург Нәби Дәүли тормышы һәм иҗаты кызыксындыра.
 Нәбиулла Хәсән улы Дәүләтшин 1910 елның 1 июнендә элекке Казан губернасының Спас өязе (хәзер Татарстан Республикасының Әлки районы) Иске Камка (борынгырак исеме – Мәүләшә) авылында Хәсән Миндубаев исемле игенче гаиләсендә туа. Сабый чакта ук тормышның бөтен ачысын-төчесен татып үсә. Дүрт яшендә чагында әтисе авырып үлә, ә әнисе, Төньяк Кавказ якларында төрле көнлекче эшләрдә тамак ялы өчен бил бөгеп йөргән Хәйрулла Дәүләтшин дигән кешегә кияүгә чыгып, өч баласы белән Ставрополь шәһәренә күченеп китә. Берникадәр вакыттан соң үги әти белән әни кеше, авылдагы йорт-җирне сатып килү нияте белән, яңадан туган авылларына кайталар. Шунда Нәбиулланың әнисе дә кинәт вафат була, ә үги әти Кавказда калган ятим балалар янына кире әйләнеп килми. Шулай итеп Нәбиулла чит-ят җирдә япа-ялгызы торып кала.
2 нче алып баручы.
Нәбигә ятимлекнең авырлыгын, ачлыкның газабын татырга, көтү көтәргә туры килә. Аның холкы шул елларда ук чыныга башлый. 1921 елда унбер яшьлек Нәбиулла Царицын (хәзерге Волгоград) шәһәрендәге балалар йортына килеп эләгә. Шунда җидееллык мәктәпне тәмамлап, фабрика-завод өйрәнчекләре мәктәбендә укуын дәвам итә, аннары Донбасс якларына юл алып, Донецк шәһәрендәге металл эшкәртү заводы тимерчелегендә эшли. 1928 елда Н.Дәүли Әстерхан шәһәренә барып, совет хезмәткәрләрен әзерләү мәктәбендә укый башлый. Ләкин, курсантларны баш күтәргән игенчеләр фетнәсен бастырырга җибәрү сәбәпле укуы бүленеп, яңадан Донбасска кайта һәм мартен цехында шлакчы булып эшли. Шушы елларда ул Донбасста татар телендә чыга торган «Пролетар» исемле газетага языша башлый. Хәбәрләр, шигырьләр, очерклар бастыра. 1930 елда үзе дә шушы газета редакциясенә әдәби хезмәткәр булып эшкә керә һәм анда гаскәри хезмәткә алынганчы эшли. 1933-1935 елларда Украинадагы Винница шәһәрендә хәрби мәктәпне тәмамлап, старшина чинында Ерак Көнчыгыштагы чик буе гаскәрләрендә хезмәт итә.
1 нче алып баручы.
Хәрби хезмәтен тутырганнан соң, Нәби Дәүли Казанга килә һәм Ватан сугышы башланганга кадәр Татарстан Республикасы яшьләр газетасында әдәбият һәм сәнгать бүлеге мөдире булып эшли. Бу – Нәби Дәүлинең әдәбиятка ныклап аяк басу һәм шагыйрь буларак эзләнү-формалашу еллары. 1937-1941 еллар арасында аның дүрт шигъри җыентыгы басылып чыга («Бәхет», «Ал чәчәк», «Уйлар», «Кырык шигырь»). Н.Дәүли – 1939 елдан СССР (Татарстан) Язучылар берлеге әгъзасы.
1 нче укучы. 
Бәхетлеме кеше дөньяда?
Ай туганда җиргә туса да,
Бишегендә көлеп ятканда 
Күз тиярлек матур булса да,
Туган җирен анам димәсә,
Анам диеп янып көймәсә,
Чишмә суын учлап эчкәндә
Йөрәгендә шатлык сизмәсә,
Нигә туган кеше дөньяга?
2 нче укучы. 
Бәхетлеме кеше дөньяда?
Киемнәре ефәк булса да,
Сандугачлар сайрап торганда
Бакчалардан гөлләр җыйса да,
Гомердә бер кайгы күрмәсә,
Бер моңланып җырлый белмәсә,
Арып-талган ялгыз юлчыга
Түрләрендә урын бирмәсә,
Кем булган соң кеше дөньяда?
3 нче укучы. 
Бәхетлеме кеше дөньяда?
Туган йортын кабат күрмәсә,
Туган җиргә ятып үлмәсә,
Яз көнендә чәчәк куярга
Каберенә дуслар килмәсә,
Ник яшәгән кеше дөньяда?
2 нче алып баручы.
Сугышның беренче көннәрендә үк, 1941 елның 25 июнендә, Нәби Дәүли фронтка китә. Ләкин аңа фронтта озак булырга туры килми, шул ук елның август аенда, Орша шәһәре янында барган авыр бәрелешләрдә чолганышка эләгеп, алманнарга әсир төшә. 1942 елның яз башында аны бүтән әсирләр белән бергә Алманиягә озаталар. Башта ул берничә ай Бухенвальдта тотыла.
1 нче алып баручы.
Әй, Бухенвальд! Күпме ирләрнең
Язмышларын кара җир иттең!
Сине күргән кеше гомергә
Аңлап яшәр кадерен ирекнең 
– ди, үзе дә сугышның башыннан ахырына кадәр фронтта булган Габдрахман Әпсәләмов. Бухенвальд… Халыклар төрмәсе Бухенвальд әдәбиятка аерым тема булып килеп керә. Чөнки бу концлагерь бик күп ир-егетләрне йота, бу төрмә – фашизм явызлыгының, әшәкелегенең иң түбән ноктасы. Әлегә кадәр кешелек дөньясы күрмәгән-белмәгән явызлыклар, түбәнлекләр шунда эшләнелә. Ләкин газаплауның яңадан-яңа төрләрен уйлап таба алган фашизм әсирләрнең кешелек сыйфатларын, иреккә омтылышларын үтерә алмый. 
1945 елның апрелендә Нәби Дәүли берничә иптәше белән лагерьдан кача, Совет Армиясенә кушыла һәм сугышны фронтта тәмамлый. 1945 елның декабренда гына Казанга кайта. Җиңел булмый аңа Казанда. Биредә аңа зур кимсетүләр күрергә туры килә.
2 нче алып баручы.
 Язмыш һәм бәхет... Яшәү һәм үлем... Нәби Дәүли иҗатында иң күп кулланылган сүзләр.
· Үләм дисәм үлә алмадым, яшим дисәм яши алмадым. Кеше язмышында моннан да авыррак хәл бармы?
· Мин вокзал эченә кердем. Мин гаиләм белән күрешермен. О, бәхет! 
·  Солдатлар, солдатлар! Сез нинди бәхетлеләр. Сез бәхетлеләр дә, батырлар да, солдатлар да.
· Минем ярам да юк, орденым да юк. Мин үз язмышымны каргыйм. 
1 нче алып баручы.
1958 нче елда Нәби Дәүлинең “Яшәү белән үлем арасында” повесте, аннары “Җимерелгән бастион” романы дөнья күрә. Алар берничә тапкыр татар һәм рус телләрендә бик зур тираж белән басыла. Тиз арада халык күңелен яулаган автобиографик повесть Н. Дәүли биографиясендә яңа сәхифәне башлап җибәрә, аны популяр итә, илгә таныта. “Яшәү белән үлем арасында” повесте... Никадәр түземлек, никадәр газаплар... Әсирлектә дошманга каршы яшерен көрәшүләр...
 2 нче алып баручы.
Яшь кеше!
...Син минем яшемә җиткәндә, мин инде җирдә булмам. Бу котылгысыз аерылу алдыннан мин сиңа кечкенә генә хат язып калдырам. Син әле мәктәптә укыган көннәрдә үк җирнең тарихы белән, халыкларның тормыш юллары белән танышырсың. Синең күз алдыннан бик еракта калган гасырлар узып китәр. Нинди генә исемнәрне күрмәссең син ул тарих битләрендә! Нинди генә хәлләрне очратмассың син ул чорларда!
Ниһаять, син, шулай тарих битләрен бергәләп ача-ача, безнең гасырга, без яшәгән чорга килеп җитәрсең. Һәм анда “фашист” дигән сүзне күрерсең.
Фашизмны онытырга ярамый!
4 нче укучы. 
- Ниләр генә күрсәтмәде фашист?!
Күпме төннәр узды йокысыз?!
Нишлисең бит, юл тузансыз булмый,
Ә кыш булмый карсыз, сыкысыз.
Канатлары сынса, очалмый кош,
Тамыр корый – дымы җитмәсә.
Солдат сыкрый, яуны дөмектереп,
Җиңү туен бәйрәм итмәсә.
 1 нче алып баручы.
Нәби Дәүли 1960-1980 елларда актив иҗат эше белән шөгыльләнә. Курчак театры өчен пьесалар яза. 1960 елларда аның “Бәхет җыры” исемле пьесасы Бөтенроссия курчак театры смотрында беренче урынны ала. Пьесада сүз кешенең авыр сынау еллары үтеп, үз бәхетен табуга ирешүе турында бара.Төп герой бәхет эзли, аны табуына ышанып яши. 
5 нче укучы. 
Мин кеше, мин көчле, мин ярлы,
Дөньяда мин бәхет эзләдем.
Җир сөрдем, мин чәчтем. Мин урдым, 
Булмады, булмады икмәгем.
6 нчы укучы. 
Төп герой зур сынаулар үтә, гел алга бара. Гомере буе эзләгән бәхетен таба.
Мин кеше, мин көчле, мин батыр!
Мин таптым зур бәхет юлларын,
Бар минем шәһәрем, бар минем кырларым.
Бар минем юлымда дусларым. 
Мин таптым зур бәхет юлларын,
Юлымда бар минем дусларым.
2 нче алып баручы.
Әйе, дусларым, бәхет юлларын таба ул. Бәхет сүзе кермәгән бер генә шигыре дә, бер генә әсәре дә юктыр аның, мөгаен. Бәхетнең кайда булуын Галимҗан белән Илдустан сорыйк! “Бәхет кайда була?” шигырен кайсы укучы гына белми икән? (4 укучы шигырьне рольләп яттан сөйли).
1 нче укучы. 
Кояшлы яз көнендә
Яшел каен төбендә
Сөйләшәләр ике дус -
Галимҗан белән Илдус.
2 нче укучы. (Галимҗан)
“Бәхет ул кайда була?
Шул турыда син уйла.
Кояш чыккан яктамы?
Кояш баткан яктамы?”
1 нче укучы. 
Шунда, ял итим диеп,
Туктаган бер карт, килеп.
Ике дусны күргән ул,
Менә нәрсә дигән ул:
2 нче укучы. (карт сүзләре) 
“Бакчада бар агачлар,
Чияләр, алмагачлар,
Сайрыйлар кошлар таңда,
Тирбәлеп, яшел талда.
Сайрыйлар кошлар әйтеп,
Бар, диеп, монда бәхет.
Әйдәгез, барып карыйк,
Бәхетне казып алыйк”.
1 нче укучы. 
Риза булды ике дус –
Галимҗан белән Илдус.
Көрәк, тырма алдылар,
Шул бакчага бардылар.
Казыдылар бик озак,-
Күрәсең, бәхет ерак.
Җир өсте калды йомшап,
Алмагач моңа бик шат.
Алмагач башын игән,
Нигә соң болай икән?
Чөнки авыр алмалар,
Баллы чыклар тамалар.
3 нче укучы. 
Чөнки инде көз булган,
Алмалар пешеп тулган.
Аллы-гөлле төсләре,
Нинди тәмле исләре!
Шунда күрде ике дус-
Галимҗан белән Илдус:
Чал бабай уңыш җыя,
Алмадан таулар өя.
Ак сакалын сыйпый ул,
Ике дусны сыйлый ул:
4 нче укучы. (карт сүзләре) 
“Ашагыз,- ди,- балалар,
Без үстергән алмалар.
Эзләп йөрмә бәхетне
Җиде ят ерак илдә.
Ул яши безнең өйдә,
Без торган азат җирдә”.
1 нче укучы. 
Шунда белде ике дус-
Галимҗан белән Илдус:
(Галимҗан белән Илдус) Бабай бик дөрес әйтә –
Бәхет була хезмәттә!
1 нче алып баручы.
Нәби Дәүли бу шигырендә хезмәтнең никадәр шатлык китерүен, аның җимешенең нинди татлы булуын бик оста әйтеп бирә. Ул һәр баланы белем юлына алып кергән, аңа туры юл күрсәткән, күзен ачкан “Әлифба” китабы турында да бик кирәкле фикерләр яза: “Әлифба – бөек китап. Аңардан башка галим дә юк, әдип тә юк. Кеше - шул беренче китаптан башка дөм сукыр.” Аны ул: “Тормышыбызның иң-иң беренче китабы иде бу”, – дип атый. Тормышны аңларга юл күрсәтүче китапны тоттыручы укытучыларның никадәр дөрес эшләүләренә басым ясый.
Нәби Дәүли шигырьләренә Сара Садыйкова, Рөстәм Яхин, Александр Ключарев кебек күренекле композиторлар көй язды.
(1 укучы “Син кайда идең?” җырын башкара. А. Ключарев музыкасы)
2 нче алып баручы.
Аның “Онытма”, “Моңлы гармун”, “Уфа ни өчен матур?”, “Татарстан - минем Республикам” җырлары бүген дә җырчыларыбыз тарафыннан яратып җырлана.
(1 укучы “Мин сагынам яз иртәсен” шигырен сөйли)
Мин сагынам яз иртәсен,
Аккан чакта ташкын сулар,
Йөрәгемдә чаң кагалар
Язгы уйлар, язгы моңнар.
Тагын күпме алда гомер,
Язмыш әле нәрсә язар?
Җирдә күбрәк торган саен
Азрак кала миңа язлар.
Йолдызларга сузылмадым –
Нигә йолдыз, җирем булгач,
Миңа җитә бер ярты ай,
Бер талда бер сандугач.
Мин шуңа да риза идем,
Ул көннәрне кем сагынмас?
Миңа бер җыр бүләк итеп,
Очып китте ул сандугач.
Тагын күпме алда гомер,
Язмыш әле нәрсә язар?
Җирдә күбрәк торган саен
Азрак кала миңа язлар.
1 нче алып баручы.
Нәби Дәүли үзенең ятимлектә узган балачагы, үсмер еллары турында автобиографик роман яза. Ул “Язмышка юл”, “Кояшка таба” дигән ике кисәктән тора. Аның күпчелек әсәрләре рус телендә дә нәшер ителә, башкорт, кыргыз, азербайҗан, казах, төрекмән телләренә дә тәрҗемә ителә. Хөкүмәтебез тарафыннан ул “Почет билгесе” ордены белән бүләкләнде.
(2 нче укучы “Татарстан - минем Республикам” шигырен сөйли.)
Татарстан – минем Республикам
Россиянең матур җирендә.
Халкым аңа үзе исем кушкан
Зур бәхетләр теләп гомергә.
Карлары бар аның, язлары бар,
Ташкыннары җырлый торганнар.
Ераклардан туган йортларына
Сагынып кайта безнең тургайлар.
Башка илләр миңа кирәк түгел,
Хыялым юк минем ул хакта.
Туган җирләремнең гүзәллеге
Кергән йөрәкләргә яшь чакта.
Көмеш чишмә кайда чыга дисәң, —
Безнең якта андый чишмәләр,
Сандугачлы алсу иртәләрдә
Су алырга кызлар төшәләр.
Гүзәл кызны күрсәң, гаҗәпләнмә,
Гүзәлләр күп каен илендә.
Татарстан — минем республикам — 
Россиянең матур җирендә.
Батырларны күрсәң гаҗәпләнмә,
Батырлар күп татар Илендә.
Татарстан – минем Республикам
Россиянең матур җирендә.
2 нче алып баручы.
“Кайчакта кош балалары оядан егылып төшә. Кайберләре һәлак була. Кайберләре тырыша – тырмаша очып китә”. Әйе, Нәби Дәүли Ватан алдында үзенең йөзе ак булуга, әсирлектә дошманга каршы яшерен көрәшүләре турындагы фактларның кайчан да булса илгә кайтып ирешәчәгенә ышанып яшәгән. Шулар хакында ул үзенең әсәрләрендә дә яза, әмма аларның әсирлектәге батырлыгын, гаепсез булуын күрсәтүче рәсми документлар табылмый. Андый документ язучы үлгәч кенә, тууына 80 ел тулган көннәрдә генә Казанга кайта.
Укучы. 
Һаман истә ут-давыллы еллар
Онытылмас сугыш хәлләре.
Зур җиңүләр яулап алга барды
Совет солдатлары гаскәре.
Укучы. 
Ал нурларга төренеп кояш байый,
Үткән еллар килә күңелгә,
Җиңүләрне яулап алган көннәр
Онытылмаслар гомер – гомергә.

(Җыр. “Матур булсын!” - халык җыры)
Син дә җырла, батыр егет,
Син дә җырла, матур кыз!
Матур булсын, матур булсын, 
Матур булсын бу тормыш!
Безнең ил кояшы балкый
Якты булып көн саен;
Якты булсын, якты булсын,
Якты булсын көн саен!
Илебезнең халыклары
Матур тормыш коралар;
Тыныч булсын, тыныч булсын,
Тыныч булсын дөньялар!
1 нче алып баручы.
Шагыйрь, хикәяче, романчы, публицист һәм драматург Нәби Дәүли тапты зур бәхет юлларын. Аның тууына 105 ел тулган көннәрдә Илебез Бөек Җиңүнең 70 еллыгын билгеләп үтә. Аның фашизмны онытырга ярамый дигән сүзләре кабат халкыбызны уйланырга чакыра, иҗаты күпләрнең күңеленә үтеп керә, укучыларыбызда үлемсез әсәрләре тирән эз калдыра. Әсирлектә сугышның башыннан ахырына кадәр газап чиккән үлемсез солдатларыбызның батырлыгы белән горурлану хисләре уята.
